
1. Introdución  
As actividades que conectan os contidos matemáticos con tarefas de tipo práctico producen unha 
serie de beneficios educativos de distinta índole. Ao conectar os contidos con experiencias fóra 
da aula axudan a reforzar o sentido matemático do alumnado. Ademais, a motivación extra das 
actividades diferentes as cotiáns da aula estimula a lembranza e valoración das tarefas realizadas. 
Aquí presentamos unha experiencia de medir o caudal dun río que ademais de amosar un 
exemplo dese tipo de actividades ten a característica que foi empregada en tres etapas educativas 
diferentes. 
2. Etapas da experiencia 
Adoito, nas comunicacións presentadas nos congresos de ENCIGA incorporamos experiencias co 
alumnado de Secundaria e Bacharelato (Cachafeiro 2023, 2024). Tentamos amosar que a 
matemática é unha disciplina que nos conecta coa realidade próxima, na liña da corrente da 
Educación Matemática Realista (Gravemeijer e Doorman 1999). Con ese mesmo obxectivo, tamén 
presentamos experiencias co alumnado en formación do Máster de Profesorado e do Grado de 
Maxisterio co obxectivo que sexan unha referencia para a súa posterior experiencia docente 
(Cachafeiro 2016).   
Aquí presentamos unha actividade que se realizou de xeito un tanto semellante nas etapas 
educativas de 1º e 2º de ESO, no Grado de Maxisterio e en 6º de Primaria. A actividade consiste 
na medida do caudal dun río, realizadas respectivamente nos ríos Sar, Sarela en Santiago de 
Compostela e e Bermaña en Caldas de Reis.  
Unha parte fundamental da experiencia nace a partir da nosa participación no ano 2005 no 
Proxecto Ríos de ADEGA que procura coñecer o estado dos ríos e concienciar da súa importancia. 
Nunha sesión formativa, aprendemos a calcular o caudal dun río por métodos sinxelos. 
Emprégase a casca dunha laranxa, un cronómetro e unha cinta métrica. Escóllese un tramo 
regular do río medindo a anchura e a fondura. Botando no centro do río a casca de laranxa e 
medindo o tempo que tarda en percorrer unha distancia escollida, obtemos o caudal. Aplícase un 
factor de corrección aproximado dividindo entre 2 valor   𝑎𝑎𝑎𝑎𝑎𝑎ℎ𝑢𝑢𝑢𝑢𝑢𝑢·𝑎𝑎𝑎𝑎𝑎𝑎𝑎𝑎𝑎𝑎𝑎𝑎·𝑑𝑑𝑑𝑑𝑑𝑑𝑑𝑑𝑑𝑑𝑑𝑑𝑑𝑑𝑑𝑑𝑑𝑑

𝑡𝑡𝑡𝑡𝑡𝑡𝑡𝑡𝑡𝑡
.  

Esta actividade incluímola nunha saída de exploración matemática da contorna na materia de 
Ensino e Aprendizaxe da Medida, Estatística e Probabilidade do Grado de Maxisterio. Así podían 
ver que hai actividades interesantes para organizar co alumnado de Primaria fóra da propia 
escola, recoñecendo a importancia das saídas educativas e a implicación do profesorado nelas, 
tamén o de Matemáticas. Cando o segundo asinante, que vivira como alumno do Grado a 
experiencia, considerou interesante realizala, agora como docente, púxose en contacto co que 
fora o seu profesor. Pensou en usar un tramo do río Bermaña na  vila de Caldas de Reis que 
cumpría todas as condicións que requiría a tarefa.  
Na experiencia do Proxecto Ríos, cada seis meses iamos con alumnado de ESO facer unha medición 
do caudal e doutros parámetros biolóxicos e físico-químicos, como pH ou nivel de nitritos no 
tramo do río Sar que se atopa a rente do parque Eugenio Granell e conxuntamente cunha 
profesora de Bioloxía.  

Co alumnado da citada materia do Grado de Maxisterio realizamos a experiencia no río Sarela, 
nunha saída que incluía a medición do caudal con outras actividades de medida a realizar fora da 
Facultade. Consideramos importante que ese alumnado en formación coñecera a experiencia 
como unha referencia para pensar en actividades de medida nunha saída escolar.  
Para levar adiante a experiencia, o segundo asinante debeu procurar os recursos necesarios e 
organizar a saída. Debían coñecer o concepto de caudal e a relación entre magnitudes 
fundamentais de lonxitude e tempo e as derivadas de volume, velocidade e caudal. Tamén saber 
interpretar os diferentes resultados obtidos. Preparou un cuestionario no que deberían facer 
unha análise que a completara con preguntas como o interese de coñecer o caudal, a súa 
variabilidade, o volume que leva o río nun período de tempo ou o estudo do caudal doutros ríos 
coñecidos.  
3. Resultados 
No traballo realizado en 1º e 2º de ESO o alumnado debía recoller os datos, realizar os cálculos, 
analizar que facer cos distintos resultados obtidos ao repetir a experiencia e incorporar o valor 
do caudal e os outros parámetros no cuestionario online do propio Proxecto Ríos.   
Na materia do grado de Maxisterio o alumnado debía entregar ao final do período de clase da 
materia un caderno individual coas tarefas e resultados de cada sesión interactiva e polo tanto 
tamén a da saída fora da facultade. Para a actividade do caudal, debían indicar a estimación inicial, 
describir o método empregado, os valores obtidos das magnitudes fundamentais e o resultado. 
Na avaliación desa actividade valorabamos se incorporaran a estimación inicial, se describiran 
correctamente o procedemento empregado, se xustificaban por que se dividía entre 2, os valores 
e a calidade do resultado como a  coherencia de valores e unidades. Sorprendeulles que non se 
tomara a media estatística para o caudal senón o máximo dos valores xustificándoo na análise da 
experiencia reproducida xa que interesaba empregar a velocidade máxima no centro do río. 
Vivimos a intensidade con que realizaron a actividade e así o recoñeceron nos comentarios 
incluídos no caderno.  
A experiencia de 6º de Primaria permitiulles entender mellor o que é o caudal, aprenderon a 
medir, calcular e facer estimacións, e comprobaron que os resultados non sempre son exactos, o 
que lles levou a reflexionar sobre os factores que inflúen na natureza. Ademais, traballaron en 
equipo, repartindo responsabilidades e colaborando de maneira eficaz. A experiencia tamén lles 
permitiu relacionar o contido co mundo real, comprendendo a importancia de coñecer os caudais 
para a xestión da auga e o coidado do medio.  
4. Conclusións 
Que esta sexa unha actividade que salte dunha actividade proposta nun  proxecto ambiental a un 
centro educativo e continúe o tránsito noutros dous contextos educativos diferentes, pensamos 
que é unha proba do seu interese educativo e social. A actividade resultou moi motivadora nas 
tres etapas educativas nas que se realizou. Saír da aula e experimentar directamente no río xerou 
moito interese e implicación, convertendo a aprendizaxe nun proceso vivo e significativo que 
resultou especialmente gratificante para o alumnado de 6º de Primaria. Todo isto proba que se 
conseguiu o obxectivo principal: aprender de forma práctica,  de colaboración e cun forte vínculo 
coa realidade que os rodea.  

